20 januarie 2008

tweede sondag na epifanie

liturgiese voorstel

	Leesroostertekste

Fokusteks:

Jesaja 49:1-7
Ander tekste:
Psalm 40:1-11; 1 Korintiërs 1:1-9;




Johannes 1:29-42


	Inleiding

Verlede Sondag het ons saam met die kerk reg oor die wêreld nagedink oor die doop van Jesus. Tydens hierdie gebeurtenis, wat gesien kan word as die legitimasie van Jesus se roeping en bediening, hoor ons die woorde uit die Vaderhart: “Dit is my geliefde Seun. Oor Hom verheug Ek My.” Met Epifanie sien ons hoe Jesus sy roeping in die gebroke werklikheid uitleef. Ons hoor dat Jesus dieselfde woorde ook oor elkeen van ons se lewe uitspreek. Die naam wat Jesus genoem word, word ook die naam waarby ons geken word – geliefde.



	God versamel ons voor Hom

Aanvangswoord 

“Dit is my geliefde Seun. Oor Hom verheug Ek My.” Dit is die Vader se woorde van seën oor sy geliefde Seun. 

Deur die sigbare liefdesoffer van hierdie Seun word: 

“Die evangelie aan die armes verkondig,

vrylating van gevangenis uitgeroep, 

die gesig van die blindes herstel

en onderdruktes word in vryheid uitgestuur.”

In Jesus word die genade van God sigbaar en die woorde van die Vader word ook in my lewe waar. So word ons elkeen ook vanoggend genoem – geliefde.

Seëngroet

Geliefdes, ek groet julle vanoggend in die Naam van Jesus, die vleesgeworde waarheid van God by mense. Die Een wat kom toon dat die Naam wat die Vader My gee –geliefde – waar is.

Na lofsang 

Hy ontmoet ons in hierdie oggend.
Hy noem ons ten spyte van alles steeds “geliefde”.


	Diens van die tafel

Die nagmaal fokus daarop dat die tekens wat ons gebruik, die wonderlike waarheid bevestig dat ons God se geliefdes is.  

As antwoord op die nagmaal moet ons hierdie waarheid gaan leef deur aan ander mee te deel dat dit ook die waarheid oor hulle lewe is. 



	Diens van die Woord

Voorbereiding vir woordverkondiging

Gee geleentheid vir rus en stilte. In die lied wat ons nou gaan sing, spreek ons die verlange uit om meer van God te leer – soos Hom in Jesus ontmoet.


	Uitsending
Verbintenis: “Here, ons stel ons oop om as ’n instrument van goeie nuus deur U gebruik te word. 

Gee ons die krag om by mense en die nood van die wêreld betrokke te raak.

Gebruik ons as instrument van goeie nuus in alles wat ons doen.” 



	Musiek en sang

Lofsang: Lied 221 “Ons loof die Heer omdat Hy goed is”

Voorbereiding vir woordverkondiging:  Lied 354


	Verbintenis: Lied 308:1-5 
Antwoord op seën: Lied 312 “Amen”




preekstudie – JESAJA 49:1-7

Teks

Die spreker identifiseer hom, na ’n lang inleidingsin in vers 3, as die Here se kneg. Hier is ’n volgende skakel in die ketting van sogenaamde “knegsliedere” (vgl Jes 42:1-4; 49:1-6/7/9; 50:4-9; 52:13-53:12; 61:1 ev). Jesaja 49:1 en verder sluit direk by 42:4 aan as die tweede “knegslied”, die kneg se onderrig (Heb tôrâ) aan die “eilande”. In 42:5-9 kondig die Here die inhoud van sy kneg se sending aan as “lig vir die nasies” (42:6). In 49:6 bevestig die kneg God se mandaat aan hom met die goddelike doel van sy sending: “sodat die redding wat Ek (die Here) bewerk, die uithoeke van die aarde sal bereik”. Dit begin met die kneg se gehoorsame uittog uit Babel, wanneer die Here sy kneg Jakob verlos (48:20). Die “redding” en “lig” is die volheid van lewe soos God bedoel het in teenstelling met verdrukking, uitbuiting en wanhoop, duisternis, wanorde en chaos.  )iyyîm – “kuslande, eilande” word dwarsdeur Jesaja gebruik – 19 keer (vgl 11:11) – as aanduiding van die (nie-Israelitiese) volkerewêreld wat geografies, kultureel en godsdienstig die verste van Israel af is, anderkant Israel se horison (vgl Jes 66:19 met Gen 10:5 waar dit die eerste keer voorkom; die nageslag van Jafet). “Eilande” word verduidelik met “nasies wat ver is”; die “ver” (Heb rahôq) kan ruimtelik wees (soos in die meeste vertalings), maar taalkundig ook chronologies (LXX vertaal met dia chronou pollou = [nasies] oor baie tye = deur die eeue).

Vers 1-3 beskryf die Here se inisiatief met sy kneg: Hy het hom in diens geneem, ’n amptelike opdrag en mandaat gegee – “van die moederskoot af”. (Hierdie voorgeboortelike roeping van die Grootkoning is volop in Egiptiese en Babiloniese tradisie.) Die onderskeie aspekte daarvan word beskryf: “roep” – sy aandag trek om met hom ’n kontrak aan te gaan; “(my) naam noem” (hif 2de betekenis: “noem”) staan parallel hieraan. Die kontrak wat aangegaan word, behels dat die Here die kneg van ’n geborge, passiewe lewe (in die moederskoot) na ’n aktiewe lewe bring. Hy sal nie minder veilig wees nie, want hy is nou onder die sorg van die Here self. Die militêre taal (skerp swaard, skerp pyl, pylkoker) dui egter op ’n lewe van konfrontasie en stryd. Die kneg se roeping sal stryd en vyandskap oproep – soos wat met die profete gebeur het. Die “mond” wat effektief soos ’n skerp swaard sal sny, bring die oorheersend profetiese funksie en identiteit van die kneg na vore (reeds aanwesig in 42:1-4). Dié beeldspraak se funksie is: Die Here tree as oorwinnaar van die wêreld uit die stryd met sy kneg as die “wapen” in sy hand. Die totale lewe van die kneg word deur sy opdrag in beslag geneem.

Die teks verteenwoordig elemente van die danklied van die enkeling (veral in v 4), die profetiese roepingsberig (veral Jer 1:5 – sy wêreldwye opdrag) asook parallelle uit Psalm 2 (die salwing van die koning). Die koninklike amp word egter oorheers deur die profetiese (Woord-amp).

By sy aanstelling word die spreker (deur die Here) genoem “Jy is my kneg, (jy is) Israel-in-wie-ek-my-verheerlik” (vgl 44:28). Dit verwys terug na 48:20 wat die spreker identifiseer as die Here se kneg Jakob wat hy verlos het. In Jesaja 40-55 kom Jakob en Israel in beginsel as parallellisme voor. Daar is egter ’n paar gevalle waar Jakob en Israel afsonderlik voorkom. In 45 groei die “nageslag van Jakob” (v 19) uit tot die “hele nageslag van Israel” (v 25) en deur die uitnodiging aan “alle uithoeke van die aarde” om tot die verlossing toe te tree (v 22). Hier is ’n soortgelyke werking: Jakob kondig ’n ander Israel aan; “sy kneg Jakob” (48:20) word deur sy aanstelling en uitvoering van sy opdrag “my kneg, Israel, in wie Ek my sal verheerlik” (49:3). Na hierdie perikoop kom “Israel” nie meer voor in Jesaja 40-55 nie behalwe in saamgestelde name van God. As daar voor Jesaja 49 sprake was van Israel/Jakob in ’n konteks van ontrou en trou wat nog bewys moet word, is daar na 49:1-6 alleen sprake van Israel wat die verheerliking van die Here sal dien. Die identifikasie van die kneg met Israel het uiteraard baie vrae en kontroverse opgeroep veral omdat die kneg se opdrag was om Israel terug te bring (v 5). Pogings om “Israel” te elimineer, is onoortuigend. Die spanning in die teks kan nie opgelos word nie. Daar is egter talle voorbeelde van individue wat die hele volk verteenwoordig het (die konings, Moses, Elia, Jeremia en Esegiël). Die kneg speel dieselfde rol: in hom word Israel verteenwoordig.

Die kneg se klag in vers 4 volg nie direk op sy roeping nie, maar op sy latere ervaring van sy roeping. Die kneg ervaar totale uitputting, leegheid, doelloosheid en ontnugtering in die uitvoering van sy taak om Israel na die Here te probeer terugbring. Die klag staan egter nie alleen nie, maar word onmiddellik opgevolg deur die kneg se mosie van vertroue in die Here. Hy weet dat sy werk nie beoordeel word aan die hand van sy ervaring van sukses of mislukking nie, maar volgens God se regverdige maatstaf (Heb mišpat). Die klag van sy negatiewe ervaring verdwyn as ’t ware in die lig van die “nogtans is die uitspraak van my regsaak by die Here, my loon by my God”.  

Die klag en geloofsbelydenis in vers 4 word in 5-6 opgevolg met ’n nuwe Godswoord, die draaipunt van die perikoop: “Maar nou sê die Here . . .” Die Opdraggewer ontslaan hom nie omdat sy taak so onmoontlik is nie, maar gee ’n nuwe, vollediger inhoud aan die wyse hoe die kneg Hom sal verheerlik (v 3): nie net deur Israel na Hom terug te bring nie, maar deur ’n lig vir die nasies te wees (vgl 42:6).

Vers 7 lei ’n nuwe perikoop in by wyse van die bodeformule: “So sê die Here . . .” as die eerste van twee sulke formules (die tweede in v 8). Vers 7 hoort dus literêr eerder by 8 en verder. Indien vers 7 as ’n uitspraak opgeneem word, wat op ’n manier kontekstueel aanhaak aan vers 1-6, is die aanname dat die aangesprokene, God se uitverkorene, niemand anders is nie as die kneg wat in vers 1-6 aan die woord is. Vers 7b is in die Masoretiese teks deurgaans aktief (aan hom wat sy (eie) siel verag, wat die nasie(s) verafsku). Die meeste ou vertalings het dit egter – binne die konteks van die res van die vers – passief vertaal: aan hom (wat sy siel betref = vertaal met “diep”) wat verag word, aan die een wat deur die nasie/s (Heb goy = nie-Israeliete) verafsku word . . . Die Septuagint het eersgenoemde aktief bly behou: “aan hom wat sy eie siel verag”, maar die tweede deel passief vertaal. Let wel: Die twee woorde (Heb bzh // t<b) wat vir die aard en toestand van die kneg gebruik word, is baie sterk. Dit is verwant aan dieselfde woorde wat gebruik word om die totale verwerplikheid van die afgode binne Israel se godsdiens aan te dui. 

In vers 7c staan “konings” en “prinse” parallel, en die “hulle” in die volgende versreël is logies gesproke albei groepe: “konings sal sien en prinse sal opstaan, en hulle neerbuig . . .” Die teks sê nie wat die konings sal sien, vir wie die prinse opstaan en voor wie hulle neerbuig nie. Die onmiddellike konteks van vers 7b maak dit egter duidelik: die kneg in sy toestand van veragting. In/deur/agter die kneg sien die konings (op ’n onverklaarbare, om ’n onverwoorde rede) die Here se mag en buig hulle neer – onderwerp hulle as onderdane aan Hom as die Groot Koning. Binne die konteks van 
1-6/7 sien hulle die verloop van die kneg se sending aan Israel en die nasies, en dit bring hulle tot onderwerping en aanbidding voor die Here. Binne die konteks van Jesaja 40-48 sien die konings die verloop, inhoud en werking van die Godswoord aan Israel en die kneg, en dít bring hulle tot erkenning van die Here se mag – in teenstelling met die onmag en niksheid van die afgode. So gesien, is 49:7 (op die oog af ’n geïsoleerde bodeformule) die klimaks en sleutel van minstens Jesaja 40:1-49:6 – moontlik die skarnier tussen die voorafgaande en volgende gedeelte/s, en is dit sinvol om vers 7 by ’n preek oor vers 1-6 in te sluit.

Konteks

Jesaja 49:1-6 is deel van die ketting van knegsliedere en moet binne die literêre konteks van Jesaja 40 en verder gelees word. (Dit is nie van belang of en hoe die knegsliedere deel geword het van die (Tweede) Jesajateks nie.) Vers 1-3 (of 1-4) is ’n roepingsverhaal, as ’n terugblik op die roeping van die kneg in Jesaja 42 en die volvoering van sy taak volgens 48:20. Vers 4 kan deel wees van die beswaarelement van roepingsverhale, maar ook (eerder) kommentaar van die geroepene op sy ervaring na sy roeping. Vir hom het dit gelyk of sy taak nie die moeite werd was nie. Let op die opeenhoping van woorde wat leegheid, nutteloosheid, tevergeefsheid aandui – binne Jesaja 40-55 begrippe wat dui op die (nuttelose) dien van gode wat nie die moeite werd is nie. Vir die spreker was dit asof daar geen betroubare God was wat dit ter harte geneem het dat dit hom nie geluk om die stamme van Jakob weer op te rig nie (v 6). Tog lê sy mandaat en die volvoering daarvan in die goddelike reg – hy laat dit rustig aan die Here oor wat dit waarborg. Sy aanvanklike klag het hy teruggetrek omdat hy weet dat sy belange veilig is by God. Die tema van 40:27 keer hier terug. Teenoor die klag van die ongelowige Israel wat meen haar “reg” (op God se aandag en hulp in haar uittog uit Babel) gaan by God verby, is hierdie ’n stelling van die vertroue van dié Israel wat uitgetrek het sonder om vermoeid te raak. Die regsaak van die hele Israel (in Jes 40) word nou die regsaak van die kneg Israel (42:1ev), die Here se “loon” (40:10 = die kudde wat terugkeer) word nou die kneg se loon (49:4b). Hieruit blyk hoe die kneg God se opdrag tot sy eie (regsaak) gemaak het. Die kneg tree op in die Naam en vir die saak van die Here. Die kneg is God se verteenwoordiger. 

Die oproep van die kneg aan die volkere om na hom te luister, dra besondere gewig, want dit is ’n eggo van dit wat die Here reeds aan Israel gesê het. Daarom behels dit meer as die tradisionele versoek dat na ’n gesant van God geluister moet word; die goeie hoorder hoor hierin ’n uitsonderlike gebeure wat aan die spreker ’n unieke gesag verleen. Daar word nie net aandag gevra vir die boodskap nie, maar ook erkenning van wat hy is. Die bevel in 48:20 vind hier vervulling: Die een wat hier praat, is die een wat gehoorsaam uit Babel weggetrek het en wat nou God se redding aan die “eilande//uithoeke van die aarde” verkondig – as die Here se “leer (Heb tôrâ) aan die nasies” deur die verkondiging van die kneg (42:4). 

Hierdie tweede “knegslied” is nie ’n nuwe woord van God aan die kneg nie, maar die mededeling van die kneg aan die volke oor die nuwe taak wat hom opgelê is. Die kneg rig hom tot hulle buite Israel. Hy grond sy sending in die feit dat God in verband met die taak ten aansien van Israel die kwalifikasie van nâqêl uitgespreek het (dit is te lig, te maklik, onvoldoende om net Israel terug te bring). Die kneg het ’n nuwe sending (lig van die nasies) met ’n nuwe inhoud: om in persoon, tot in alle uithoeke, God se yeshu’a = blywende hulp, te wees. Indien dit hier om die identifikasie van die kneg gaan, het ons probleme as die voorafgaande knegsliedere in aanmerking geneem word, want in 44:28 word die kneg geïdentifiseer as Kores. Verder is dit moeilik om te begryp dat die kneg Israel opdrag het om Israel terug te bring. Die klassieke probleemstelling is dus: Wie is die kneg? Die klassieke antwoord: ’n Individu (een of meer) of ’n groep. Identifikasiepogings is volop. Die klassiek “Christelike” verklaring is natuurlik Jesus Christus (in die 1933/53-vertaling is kneg selfs met hoofletters geskryf). Jesus is natuurlik dié Kneg by uitnemendheid, maar om direk na Jesus te spring, ontneem ongelukkig die teks sy eie betekenismoontlikhede. W A M Beuken maak die volgende sinvolle opmerkings:  

1. Die werklikheid van die taalgebeure self moet die identiteit van die kneg bepaal. Die wyse waarop hy ter sprake kom, naamlik die vergesig van die heilstyd, wys nie vir ons ’n historiese figuur of groepering aan nie. Daarom kan ons hom nooit aanwys nie, alleen maar na hom uitsien. (Ons kommentaar: Indien hierdie gedeeltes slegs eindeskatologies verstaan word, wel; indien dit gelees word as gerealiseerde eskatologie, is die aanwysing moontlik, vir seker in en deur Christus.)  

2. Ons weet dat sy gehoorsame uittog sy gedaante bepaal. Waar ook al die uittog eksemplaries plaasvind, verskyn die kneg onder Israel in ballingskap en dan kan die koms van die Here na Sion nie meer teruggehou word nie. Hierdie kneg is na God se bedoeling die nuwe Israel en daarom vra sy gestalte uiteindelik na ’n kollektiewe verwerkliking. Die volk van die Here moet in hom sigbaar word. Maar omdat hy ’n eksemplariese “voortrekker” (Beuken se woorde) is, begin hy in eensaamheid as ’n profetiese indiwidu, ’n gestuurde en gehoorsame mens in teenstelling met die kollektiwiteit wat hom omring. 

`n Verdere, belangrike vraag is: Wat is die verhouding tussen die kneg se taak teenoor Israel en teenoor die nie-Israelitiese wêreld? Kortom: Deur sy gehoorsaamheid verheerlik die kneg die Here, beide in die terugkeer van Israel (in ’n bestel wat nie deursigtig is nie) en in die verligting van die volke. Laasgenoemde is nie plan B omdat plan A misluk het nie. Die sending na die nasies is ook nie bedoel om Israel tot afguns, en so tot gehoorsaamheid, te beweeg nie. Die hegte verbintenis tussen die Here en die kneg is die basis om Israel en die nasies onvoorwaardelik in die goddelike heil te laat deel. Die gehoorsame Israel (die kneg) hou vas aan God se verheerliking (v 3); by die Here staan die eer van die kneg vas en veilig (v 4). 

H-J Hermisson lê klem op die kneg as profeet. Die eerste “ek” wat deur God as kneg geroep word, is volgens hom die profeet (Deutero-Jesaja?) self, binne die ballingskap-konteks, as verteenwoordiger van die kneg Israel. Dit gaan in die teks oor sy mandaat, sy ervaring en sy nuwe mandaat as profeet vir die nasies. Die praktiese vraag is: Hoe kan ’n profeet in (Babiloniese) ballingskap die volke van die wêreld bereik met die boodskap van heil? – nie van oordeel soos die vroeëre profete nie. Moet ’n mens nie op ’n toekomstige Groter Een wag nie? (vra Hermisson). Sy antwoord: Die grondbegrip van die boodskap van Deutero-Jesaja is dat dit nadruklik om die rol van albei Godsknegte gaan: die profeet en Israel. Dit bly die opdrag van die profete om Israel te beweeg om die Here se verlossing te aanvaar. Daartoe is Israel nog nie bereid nie. Maar wanneer die profeet Israel met tekens en wonders so ver bring om terug te keer, sal die wêreld dit sien en homself deur die God van Israel laat red. So eenvoudig is dit: Tot lig van die wêreld word die profeet nie self nie, maar net saam met Israel. As die profeet slegs Israel verteenwoordig, gebeur dit nog nie, maar wanneer die hele Israel in volle vertroue op die Here leef en werk. Daarom is die hermeneutiese sleutel vir die kerk van die reformasie volgens Hermisson nie die kneg as Jesus Christus nie, maar hoe die God van hierdie teks sy heil bring deur sy Kneg Jesus Christus, sy knegte in die besondere ampte en sy kollektiewe kneg (die kerk) in die algemene ampte (en moet ons byvoeg: sy Heilige Gees as die bekragtiger, vgl Jes 61). Die teks roep natuurlik die hermeneutiese probleem op van die rol van Israel vandag –  ’n vraag wat vir ons so moeilik is dat ons dit liewer totaal vermy. 

Preekvoorstel

Binne die preekkonteks van Epifanietyd is die vraag: Wat sê die teks oor God se verskyning (in Jesus) in hierdie wêreld? Epifaniefees het oorspronklik gegaan oor die verskyning van die teken van ’n koning se koms/opkoms deur middel van die ster en die wyse manne uit die Ooste se reaksie daarop (die verhaal van Matteus). Hierdie verteenwoordigers van die konings en die volke in die “uithoeke van die aarde” buig aan die einde van die verhaal in aanbidding voor die Koning in doeke, in sy vernederde toestand. In aansluiting by hierdie oorspronklike kern van Epifanie is dit sinvol om by vers 7 aan te sluit: Die konings/prinse (vorste) sien en dit bring hulle tot aanbidding. Die tema van die preek kan dan wees: “Wat sien die konings wat hulle tot aanbidding bring?” 

In vers 7 is daar nie ’n objek (voorwerp) aangedui nie. Op die oog af sien die konings niks. Maar hulle word tot aanbidding geroer “vanweë”, ter wille van, gemotiveer deur, die Here, die Heilige van Israel – wat getrou is, wat “jou” gekies het. Ja, die Here se getrouheid, sy volharding in die deurvoering van sy plan, sy keuse van sy kneg, sy getrouheid aan sy kneg –motiveer die konings tot aanbidding. Dit is wat hulle inderdaad sien. Maar hulle sien hierdie God en sy getrouheid in ’n vreemde gesig, ’n totaal onaanvaarbare gesig; die gesig van ’n diep veragte (en, sê sommige tekstradisies: een wat sy eie siel verag het – sy eie lewe op die spel geplaas het in die uitvoering van sy taak). Nie ’n mooi gesig nie – vir niemand, vir geen volk op aarde nie. Die konings sien inderdaad die getroue God in ’n totaal verwerplike en walglike persoon. Maar juis in hierdie gesig sien hulle God wat getrou is, heilig en goed en regverdig is; die Heerser oor alle konings en volkere is. 

Die konings, en met/deur hulle die nasies, sien die besluite en werksaamheid van God in die woorde van die kneg (v 1-6). God maak Hom sigbaar (dis Epifanie) deur woorde, taal, die aankondiging en die verhaal van God se kneg. Wanneer hy praat, sien hulle – en aanbid Hom. Deur ons ore kry ons ’n visie van God deur te luister na sy woord en die woord van sy dienaar. Die inhoud van hierdie aankondiging/proklamasie/woord van die Here (verpak in die aankondiging van die kneg) is: God stel ’n nuwe, “eksemplariese” Israel, sy (ware) kneg, aan tot sy ver-Heer-liking. Hierdie kneg verheerlik en eer Hom deur die taak wat God hom oplê, uit te voer. Die taak is eerstens om Israel bymekaar te maak en na God terug te bring. Hiermee het die kneg oneindig moeite en probleme: dit lyk vir hom totaal onmoontlik, eintlik sinloos. Maar hy druk deur omdat hy die saak, die sukses en afloop daarvan, aan God oorlaat. Hierdie God gee aan sy kneg ’n tweede, belangriker taak: om tot aan die eindes van die aarde sy lig te wees, sy volle lewe te laat skyn, ver anderkant Israel se horisonne. (Dit hef die eerste taak nie op nie. Op ’n manier loop die eerste een oor in die tweede, is die bymekaarmaak van Israel juis die uitreik en bymekaarmaak van mense van oor die hele wêreld, mense aan die rand van die samelewing.)

Ons is deel van die konings en die volkere aan die eindes van die aarde, die “eilande” wat deur ons oë God se werk, God se aankondiging, God se kneg, “sien” en daardeur God se heerlikheid. Deur die evangelie/s kan ons op ’n besondere wyse God en sy kneg in Jesus sien. Maar ook elke keer dat ons die gesigte sien en die verhale en stemme hoor van mense wat teen alle hoop en teenslae, teen alle logika, moeiteloos, onbaatsugtig deurdruk met God se bymekaarmaakwerk, God se versoeningswerk, God se heelmaakwerk – net maar vertrouend op die Here, alles aan Hom oorgelaat – “sien” ons iets van God. Elke keer dat ons in gesigte vaskyk wat vir ons nie na God se goeie gesig lyk nie, maar deur die mense en ook deur onsself verag – kan ons ’n stukkie van Epifanie vier. En elke keer dat ons lewe, ons opoffering en gehoorsaamheid aan die opdrag van die Here, vir ander mense God se vreemde gesig word, is daar rede vir Epifanieviering.

